
४२६
सम्पूर्ण गांधी वाङ्मय



मुझे विश्वास है कि आपके पत्रकी शब्दावली में उदारताका पुट रहेगा। क्योंकि
मुझको यहाँ जिस विरोधका सामना करना पड़ेगा उसका कुछ आभास में आपको दे
ही चुका हूँ।

मैं स्वर्ण कानून सम्बन्धी चर्चाके बारेमें सोचता रहा हूँ। स्वर्ण क्षेत्रों में व्यापार
और निवास करनेवाले लोगोंके प्रदत्त अधिकारोंका (इस शब्दका प्रयोग मैंने जिस
अर्थमें किया है, उस अर्थमें) संरक्षण किया जाना अत्यधिक महत्वपूर्ण है, और मुझे
आशा है कि जनरल स्मट्स इस विषयपर विचार करने में उतनी ही उदारतासे काम
लेंगे जितनी उन्होंने चर्चाके अन्य विषयोंके बारेमें दिखलाई है, और जिसके प्रति मैं
उनका कृतज्ञ हूँ। मुझे विश्वास है कि इसके बारेमें भी मुझे जल्द ही निश्चित उत्तर
मिल जायगा जिससे कि मैं अपनी यात्राका सारा प्रबन्ध पक्का कर सकूं।

सर्वश्री भायात और कामेके बारेमें भी सोमवारको ही मुझे पत्र भेजनेकी कृपा
कीजिये।

हमारी चर्चा कुछ लम्बी खिंच गई, पर आपने पूरे समय मेरे साथ धैर्य और
सौजन्यका ही व्यवहार किया है। इसके लिए मैं आपको धन्यवाद देना चाहता हूँ।



आपका





मो० क० गांधी




हस्तलिखित अंग्रेजी प्रति (एस० एन० ५९९६) की फोटो-नकलसे।



३४२. भाषण: बधाई-समारोहमें'





केप टाउन





जून २७, १९१४




जवाब देते हुए श्री गांधीने इक्कीस वर्ष पहलेकी स्थितिका उल्लेख किया और कहा, तब मैं एक नास्तिकवादीके रूपमें इस देशमें आया था। तथापि उसके बाद मैंने यह स्वीकार करना सीखा कि संसारमें एक ईश्वरीय योजना काम करती रहती है और एक अद्रष्ट हाथ उसके अनुसार घटनाओंको निश्चित रूप देता रहता है। भारतीयोंकी कठिनाइयों और असमर्थताओंको दूर करनेके लिए छेड़े गये इस लम्बे संघर्षमें, जिसमें मेरे जीवनके श्रेष्ठतम वर्ष बीत गये, मुझे कई कठोर प्रहार सहने पड़े और ऐसी कई बातोंकी जिम्मेदारी मुझपर आरोपित की गई जो न कभी मैंने की थीं और न कभी करनेका इरादा ही था। जिस पद्धतिका मैंने सहारा लिया था, उसे अब लोग अधिक

१. भारतीय राहत विधेयक (इंडियन्स रिलीफ बिल) के पास होनेपर गांधीजीको बधाई देनेके लिए
संध्या समय यूरोपीय और भारतीय मित्रोंकी एक सभा हुई थी। इसमें गांधीजीने भाषण किया। इस
अवसरपर सिनेटर मार्शल कैम्बेल और श्री मेलर, एम० एल० ए० ने तीन पौंडी करके रद होने तथा
दक्षिण आफ्रिकाके भारतीयोंकी अन्य कठिनाइयोंके दूर होनेपर हर्ष प्रकट किया। गांधीजीका यह भाषण
२९ जूनके अंक में प्रकाशित नेटाल मर्क्युरीके संसदीय प्रतिनिधि द्वारा भेजे गये विवरणसे लिया गया है।

		 इस पृष्ठ का पिछला बदलाव २१ फ़रवरी २०२४ को १५:३१ बजे हुआ था।

